
Tórshavn, 6. november 2006
Viðv. u  ppskoti til løgtingslóg um broyting í løgtingslóg um umsorgararbeiði
Víst verður til teldupost dagfest 31. oktober 2006 kl. 16.22 (tykkara j.nr. 0.21-200600803/1), har uppskot til løgtingslóg um broyting í løgtingslóg um umsorgararbeiði er sent Kommunusamskipan Føroya til hoyringar. Hoyringarfreistin er í seinasta lagi 6. november 2006 kl. 10.00. 
Vegna sera stuttu hoyringarfreistina hevur KSF ikki havt nakran rímuligan møguleika at viðgera uppskotið í øllum tættum. KSF skal við hesum eisini átala stuttu hoyringarfreistina.
Sambært uppskotinum skal landsstýrismaðurin hava heimild til í kunngerð at býta stuðulin til dagtilhald fyri pensjónistar eftir býtislykli, sum er grundaður á eldralutfallið í kommununi. Harumframt skal landsstýrismaðurin hava heimild at gera serstaka raðfesting av stuðlinum til dagtilhald, har minni enn 10 km eru ímillum tey. 
Sum kunnugt hevur landið framhaldandi ábyrgdina av eldraøkinum, herundir eisini umsorgararbeiði fyri fólkapensjónistum. KSF hevur áður víst á, at landið við hesum uppskotinum í smáum bitum roynir at lirka útreiðslur innan eldraøkið yvir á kommunurnar. Hetta verður gjørt uttan nakra fíggjarliga kompensatión fyri kommunurnar í skattliga býtinum millum land og kommunur. Tá ið tað samstundis sambært viðmerkingunum til uppskotið er greitt, at landsstýrið fyribils ikki ætlar broytingar í uppgávu- og ábyrgdarbýtinum millum land og kommunur hvørki á eldraøkinum sum heild ei heldur viðvíkjandi umsorgararbeiði fyri fólkapensjónistum ítøkiliga, so er hetta mannagongd, ið KSF ikki tekur undir við.
KSF mælir tí enn einaferð til, at landsstýrið saman við kommununum   sum skjótast fara at viðgera spurningin um framtíðar uppgávu- og ábyrgdarbýtið millum land og kommunur á eldraøkinum sum eina heild, herundir fíggingina av økinum. 
Vinarliga vegna Kommunusamskipan Føroya

